	


	

	[ 12.07.2007 ] ՎՐԱՍՏԱՆԻ ԽՈՐՀՐԴԱՐԱՆԸ ՈՐՈՇԵԼ Է ԵՐԿԻՐ ՎԵՐԱԴԱՐՁՆԵԼ ԹՈՒՐՔ-ՄԵՍԽԵԹՑԻՆԵՐԻՆ 

	ԹԲԻԼԻՍԻ, 12 ՀՈՒԼԻՍԻ, ՆՈՅՅԱՆ ՏԱՊԱՆ: Վրաստանի խորհրդարանը վերջնական ընթերցմամբ ընդունել է թուրք-մեսխեթցիների հայրենադարձության մասին օրենքը, որոնց խորհրդային իշխանությունները Հայրենական մեծ պատերազմից հետո մեղադրեցին թշնամիների հետ համագործակցության մեջ եւ Վրաստանից արտաքսեցին խորհրդային այլ հանրապետություններ` Ղազախստան, Ղրղզստան եւ Ուզբեկստան: Այս մասին հաղորդում է «Նովոստի-Վրաստան» գործակալությունը: Օրենքը սահմանում է կանոններ, որոնց համաձայն թուրք-մեսխեթցիները կարող են ստանալ հայրենադարձի կարգավիճակ եւ վրացական քաղաքացիություն, ինչպես նաեւ համապատասխան փաստաթղթերի ձեւակերպման կարգը: Վրաստան վերադառնալ ցանկացողներից երկրի իշխանությունները դիմումները կընդունեն մինչեւ 2009 թվականի հունվարի 1-ը:

Միեւնույն ժամանակ հանրապետության ղեկավարությունը, ինչպես նշում է «Նովոստի-Վրաստանը», պարտավորություն չի ստանձնում հայրենադարձներին տրամադրելու բնակարան կամ գույքային փոխհատուցում: Ովքեր կցանկանան վրացական քաղաքացիություն ստանալ, պետք է հրաժարվեն այլ երկրի հպատակությունից, ինչպես նաեւ հանձնեն վրացերենի, այդ երկրի պատմության եւ սահմանադրության իմացության տեստ:

Թուրք-մեսխեթցիների վերադարձի դեմ են հանդես եկել վրացական ընդդիմության ներկայացուցիչները: Նրանք հայտարարել են, որ երկրի իշխանությունները անկարող են լուծել սեփական քաղաքացիների խնդիրները, մասնավորապես Աբխազիայից եւ Հարավային Օսեթիայից փախստականների, եւ այդ պայմաններում դեռ պատրաստվում են ընդունել հայրենադարձների: Դրանից բացի, ընդդիմադիրները նշել են, որ թուրքերի վերադարձը հայաբնակ Սամցխե-Ջավախք կարող է ազգամիջյան հակամարտության պատճառ դառնալ տարածաշրջանում:


